
ipar korea 

Arma nuklearren programa bertan behera uzteko ituna kolokan dago 

Erreaktore nuklear zibila euren esku izan arte aurrerapausorik ez duela emango esan dio Piongiangek Washingtoni.

 
erredakzioa Ipar Koreak arma nuklearren programa bertan behera uztea erabaki zuen herenegun. Atzo, baina, hogeita lau ordu baino ez zirenean pasatu, desadostasun nagusiak ez direla gainditu agertu zuen Piongiangek. Ameriketako Estatu Batuak, Errusia, Japonia, Hego Korea eta Txinarekin sinatu zuen agiria Ipar Koreak. Sei herrialdeetako ordezkariek honakoa adostu zuten, besteak beste: «Energia nuklearra helburu baketsuetarako erabiltzeko daukan eskubidea aldarrikatzen du Ipar Koreak; jarrera hau zilegitzat jotzen dute beste aldeek eta Ipar Koreari erreaktore zibil bat hornitzeko elkarrizketak behar den unean abiatuko direla hitzartzen da». 

Ipar Koreako Atzerri ministerioak, aldiz, erreaktorea jaso aurretik indar nuklearrari uko egingo dionik ukatu zuen atzo: «AEBek ezin dute inolaz ere hori amestu» . Piongiangek argitu zuenez, energia nuklear zibila garatzea akordioa gauzatzeko aurrebaldintza bat da. Ipar Korea armak suntsitu eta nazioarteko ikuskariak onartu ondoren gai hori eztabaidatzea onartu zuten AEBek. Eztabaida hau, beraz, oztopo bilakatu daiteke negoziazioetan. Ipar Koreak honakoa argitu nahi izan du: «Arma Nuklearrak Ez Ugaltzeko Itunera itzuliko gara eta IAEA Energia Atomikoaren Nazioarteko Erakundearen hitzarmena sinatuko dugu, AEBek ur erreaktoreekin hornitzen gaituztenean euren konfiantza erakutsiz».Japoniak ere baztertu egin du Ipar Korearen eskaria. Nobutaka Machimura Atzerri ministroak eskakizuna «onartezina» dela adierazi zuen atzo. IAEAko zuzendari nagusi Mohamed el Baradeik nazioarteko ikuskariak ahal bezain laster herrialdera joateko nahia agertu zuen. 

Desadostasunen gainetik Ipar Korearrek erreaktore nuklearrak helburu baketsuetarako erabiltzeko duten eskubidea defendatu zuen, ostera, Hego Koreak. Pekinen astelehenean hartutako konpromisoa betetzeko deia egin zion hala ere. Ipar Koreak itunera itzuliz gero, energi nuklearraren erabilpen zibila egin ahal izango duela azaldu zuen Lee Tae-shik Atzerri ministrordeak. Hego Koreako Batasunerako ministro Chung Dong-young, aldiz, baikorrago agertu zen. Ur erreaktorea emateko behin-behineko data, datorren azarorako aurreikusita dagoen bosgarren bileraren aurretik eztabaidatuko dutela esan zuen. Hala ere, desadostasun guztien gainetik, aste honetako hitzarmena betetzea beharrezkoa dela baieztatu zuen. 

